
КИЛ ХУРАЛҪИ
пле умӗнче пуҫне малти урисем ҫине хурса пысӑк 
йытӑ выртать, килкартинче чупкаласа ҫӳрекен 
пӗчӗк чӗпсене хураллать. Акӑ ҫывӑхри сарай ҫине 
хура курак пырса ларчӗ.

-  Карр! Карр! Кампур! Пахча хыҫӗнче ту-ут-лӑ 
шӑмӑ выртать. Кайса ил, -  карклатрӗ вӑл.

-  Мана кайма юрамасть. Эпӗ кил-ҫурт хураллатӑп, -  терӗ 
йытти пуҫне ҫӗклемесӗр.

-  Карр! Карр! -  карклатрӗ каллех курак сарай ҫийӗн 
сиккелесе. -  Ял хыҫӗнче йытӑсем 
ҫуллӑ какай пайлаҫҫӗ. Сан валли те 
хӑварнӑ. Кайса ил.

-  Мана кайма юрамасть, эпӗ кил- 
ҫурт хураллатӑп, -  терӗ каллех 
йытӑ.

Хура курак ҫы вӑхах, сарай 
хӗрринех пырса ларчӗ.

-  Кампурр! Пӑх-ха, курр! Кашкӑр 
килет!

-  Ӑҫта? -  сиксе тӑрса вӑртах пуҫне пӑрчӗ йытӑ.
Ҫакна кӗтнӗ курак тӳрех чӗпсем патне вирхӗнсе анчӗ.
-  Хам! -  сикрӗ ҫавӑнтах кил хуралҫи чее ултавҫӑ ҫине. Кӑшт 

ҫеҫ инкеке лекетчӗ ҫӑткӑн вӑрӑ хурах. Аран вӗҫсе ҫӗкленме 
ӗлкӗрчӗ.

ПАХЧАРА
ӗр енне хӗр ача пахчана ҫырла тӗмӗ лартрӗ. 
Кунсем кӗскелсе пычӗҫ, хӗвел ӑшшине ҫителӗклӗ 
пами пулчӗ. Шӑннӑ ҫӗр ҫине шурӑ юр пӗрчисем 
вӗлтӗртетсе анма пуҫларӗҫ.

-  Ай-яй, сивӗ. Шӑнса вилетпӗр эпир капла, -  
шухӑшларӗ ҫырла курӑкӗ.

-  Манран ан хӑра, -  терӗ шурӑ юр унӑн симӗс ҫулҫийӗсене 
тӗплӗн хупласа. -  Капла сана Хӗл Мучи те тивеймест, аскӑн 
ҫил те лӑскаймасть. Ҫывӑр, ан кулян.

Ҫапла хаяр хӗл иртсе кайрӗ. Ҫырла тӗмӗ хӗвел ӑшшине туйса 
вӑранчӗ.

-  У-у, ҫуркунне ҫитнӗ-ҫке, -  терӗ вӑл пуҫне ҫӗр ҫинчен 
ҫӗклесе. -  Халӗ хӑвӑртрах ӳсес те ачасене тутлӑ ҫырлапа 
савӑнтарас.

Пӑхать хайхи пӗчӗк тӗм -  ун йӗри-тавра темӗн чухлӗ ҫум 
курӑкӗ шӑтса ларнӑ. Вӗсем ытла та васкаса ӳсме тытӑнчӗҫ.

-  Пуҫтар ҫулҫусене! Мӗн сарӑлса ларатӑн? Эсӗ ҫеҫ мар 
кунта, -  терӗ пиҫен шӗвӗр йӗппипе пархатарлӑ курӑка тирсе 
илсе.

-  Эсир йӑнӑшатӑр, -  сӑпайлӑн хирӗҫлерӗ ӑна ҫырла тӗмӗ. -  
Ку ман вырӑн. Ҫакӑнта ӳсме мана хӗр ача кӗркуннех лартса ( 
хӑварчӗ.

-  Ха, лартса хӑварнӑ ӑна, -  ҫиллессӗн мӑкӑртатрӗ шурут 
ҫирӗп тымарӗсене пур еннелле те тӑсса. -  Пӗччен мӗн чухлӗ 
вырӑн йышӑнать.

-  Эх, епле ачашласа ӳстереҫҫӗ хӑшӗ-пӗрисене... Пире 
акмаҫҫӗ те, лартмаҫҫӗ те. Хамӑра хамӑр упрамасан, тахҫанах 
пӗтмелле, -  терӗ мӑян ҫырла курӑкӗнчен хӗвел ҫутине 
хупӑрлама тӑрӑшса.

-  Мӗншӗн ҫаплах ӳпкелешетӗр? -  тӗлӗнчӗ ҫырла курӑкӗ. -  
Эпӗ пӗр усӑсӑр вырӑн йышӑнмастӑп-ҫке. Манӑн ачасем валли 
тутлӑ ҫимӗҫ ӳстермелле. -  Вӑл йӗри-тавра ларакан тем тӗрлӗ 
ҫумкурӑкӗ ҫине пӑхса илчӗ. -  Эсир хӑвӑр мӗн тӗллевпе 
пурӑнатӑр? Ҫынсене мӗнпе пулӑшас тетӗр?

Ҫак калаҫӑва илтнӗ йытпырши, ҫӗр ҫийӗн ҫӗлен евӗр шуса 
ҫырла тӗмӗ патнелле ҫывхарчӗ.

-  Ман тӗллев сана ҫыхса хурасси, -  ҫапла каларӗ те ырӑ 
курӑка яваласа та илчӗ.

-  Чипертерех пуплеш-ха, йытпырши, -  илтӗнчӗ ҫемҫе ачаш 
сасӑ. -  Юрать-и тараватлӑ кӳрше ҫапла хӑратма. Ан тив, вӑл 
та пурӑнтӑр, -  кӑна ҫинҫешке туналлӑ лачака курӑкӗ каларӗ. -  
Эсӗ, ырӑ кӳршӗм, манран ан шиклен. Мана вырӑн нумай кирлӗ 
мар. Эпӗ чӑрмантармастӑп, ҫӗр ҫийӗн тӑсӑлса выртатӑп ҫеҫ. 
Ҫулҫӑмсем те вӗтӗ, хӗвел ҫутине хупӑрлас ҫук.

Сисмерӗ те пархатарлӑ ҫырла тӗмӗ, ӑна пур енчен те тӗрлӗ 
сӗмсӗр ҫум курӑкӗ хупласа илчӗ. Йытпыршийӗ кунран кун 
ытларах та ытларах пӑвать; пиҫен йӗпписем вӗҫӗмсӗр тирсе 
ыраттараҫҫӗ, лачака курӑкӗн вӗтӗркке ҫулҫисем йӗри-тавра 
сарӑлса кайрӗҫ, унтан ҫӳлелле кармашма пуҫларӗҫ; шур ут 
хунав хыҫҫӑн хунав кӑларать. “Пӗтереҫҫӗ кусем мана. Хӗвел

ҫутине те кураймастӑп. Ҫӗрти нӳрӗке те пӗтӗмпех вӗсем ӗмсе 
илеҫҫӗ”, -  шухӑшларӗ ҫырла курӑкӗ.

Телее, кӗҫех пахчана хӗр ача пырса тухрӗ.
-  Ай-уй! -  ик аллине шарт ҫапрӗ вӑл ҫумкурӑкӗ айне пулнӑ 

ҫырла тӗмне асӑрхаса. Пӗчӗк кӗреҫе тытрӗ те пуҫларӗ усал 
харампырсене тӑпӑлтарма, кӑкла-кӑкла сирпӗнтерме. Ҫырла 
тӗмӗ ҫӑмӑллӑн сывласа ячӗ, хӗвеле курса симӗс ҫулҫисене 
ирӗклӗн хаваслӑн саркаларӗ.

-  Тавтапуҫ! -  пӑшӑлтатарӗ вӑл.
-  Ҫӑлӑнтӑм тетӗн-и пирӗнтен? -  юнарӗ ӑна ҫӗрте татӑлса 

юлнӑ пӗчӗк лачака курӑкӗ. -  Савӑнма иртерех-ха. Пире пӗтерес 
тесен пайтах тапаланас пулать. Хӗр ачӑра малашне те ҫапла 
хутран-ситрен ҫеҫ ас илсен, пурӗпӗр кунта эпир хуҫа пулатпӑр, 
пурӗпӗр тутлӑ ҫимӗҫ туса савӑнма памастпӑр.

Эсир мӗнле шухӑшлатӑр, ачасем? Хӗр ача ырӑ ҫырла тӗмне 
ҫумкурӑкран тасатса тӑма та манӗ-ши вара?

КИШӖР-МИШӖР
ӑран ҫинче кишӗр ӳснӗ.
-  Йӑлӑхтарчӗ пӗр вырӑнта ларса. Кайса ҫӳрем-ха. 
Кӳрше кӗрсе тухам, -  шухӑшларӗ вӑл. Таплаттарчӗ 
вара хӑй ҫулӗпе. Х ирӗҫ 

мулкач сиккелесе пырать.
-  Эй-ей! Мӗнле тутлӑ апат 

киллет, -  савӑнчӗ Чалӑш куҫ. -  Кишӗр- 
Мишӗр, ӑҫталла ҫул тытрӑн? -  ыйтать вӑл 
ҫывӑхах пырса.

-  Купӑста инке патне хӑнана каятӑп-ха.
-  Купӑста патне? -  пушшех хӗпӗртесе 

ялтах сикрӗ мулкач. -  Мӗн чухлӗ апат 
пулать!

-  Кишӗр-Мишӗр мана та пӗрле илсе кай-ха, -  ыйтать вӑл.
-  Атя, кайӑпӑр, -  килӗшет кишӗрӗ.
Утаҫҫӗ хайхисем. Кӳршӗ пахчара Палкан ятлӑ йытӑ пурӑннӑ. 

Мулкач ҫывхарнине туять те ҫакӑ, тытӑнать вӗрме
-  Хам! Хам!
-  Ах, Кишӗр-Мишӗр! -  тӑпах чарӑнать мулкач. -  Вӑхӑт ҫук 

манӑн хӑнасем тӑрӑх ҫӳреме. Тепре куриччен! -  вӑртах 
ҫаврӑнать те вӑрманалла тапса сикет.

ҪӐЛТӐМӐР!
илӗк ҫулхи Аньӑпа Лариса выляса-кулса урамран 
картишне кӗчӗҫ. Кӗҫех крыльца ҫинче Аня асламӑшӗ 
курӑнчӗ. Аплинче йӑрӑм ҫурӑмлӑ хӗрлӗ кушак ҫури.

-  Me, тыт, -  тӑсса пачӗ вӑл ӑна Аньӑна. -  
Ҫырмана, шыва кайса ярӑр.

Нимӗн те шухӑшламасӑр, ҫаплах савӑнса кулса 
хӗрачасем анкартине тухрӗҫ, ҫырма еннелле утрӗҫ. Мӗн 
шухӑшламалла... Аслисене итлес пулать. Мӗн тумаллине 
вӗсем пурне те пӗлеҫҫӗ. Карта урлӑ каҫрӗҫ. Акӑ вӑл тарӑн 
ҫырма. Ҫеремленнӗ ҫырансенче ҫӗнӗ симӗс курӑк шӑтма 
ӗлкӗрнӗ ӗнтӗ. Ҫанталӑкӗ лайӑх, ӑшӑ. Хӗвел хӗртсе пӑхать. 
Пурҫӑн пек йӑлкӑшакан кӑвак тӳпере пӗр пӗлӗт татӑкӗ те 
курӑнмасть.

Чӑнкӑ ҫыранран икӗ хӗрача асӑрханса анчӗҫ, шыв хӗррине 
пырса тӑчӗҫ. Унта пӑтранчӑк ҫурхи шыв шавласа, васкаса 
юхать. Нихӑҫан та типмест вӑл, анчах ҫулла шывӗ нумай мар. 
Тӑп-тӑрӑскер, хуллен, кӑмӑллӑн шӑнкӑртатса чупать. Чӑх та 
утса каҫмалла. Халӗ ирӗлнӗ юр шывӗпе вӑйланнӑскер, вӑл 
тарӑн, унта кӗме юрамасть, сӗтӗрсе кайма пултарать. Юр та 
пӗтӗмпех кайса пӗтмен-ха. Унта-кунта ҫырма кукрисенче шурӑ 
саплӑксем пек курӑнса выртать.

Аня шыв ҫывӑхнех пычӗ те кӑштах малалла ӳпӗнсе аллине 
вӗҫертрӗ. Шыв юхӑмӗ пӗчӗк кушака самантрах ҫавӑрса тытрӗ, 
шала-шала илсе кайрӗ.

-  Мяу! Мяу! -  кӑшкӑрса ячӗ мӗскӗн чӑмакка. Пӗлӗт тӗслӗ 
кӑвак куҫӗсем хӑраса чарӑлнӑ. Вӑл хӗрачасем ҫине пӑхать, 
тилмӗрет, чӗнет, ҫӑлма тархаслать. Васкавлӑ шыв хумӗ ӑна е 
ҫӳлелле ҫӗклет, е аялалла ывӑтать.

-  Мяу! Мяу-у!
Такам хыҫран тӗртнӗ пек хӗрачасем сасартӑк хускалчӗҫ, 

иккӗшӗ те пӗр харӑсах кӑшкӑрса йӗрсе ячӗҫ те сивӗ шыва 
сирпӗнсе кӗчӗҫ. Маларах таракан Лариса аллине тӑсрӗ, 
ҫӑмламас йӗпе чӑмӑрккана ярса тытса икӗ аллипе те хӑй ҫумне 
ҫупӑрларӗ, ҫырана сирпӗнсе тухрӗ.

-  Ах, мӗскен, мӗскӗн... Шеремет...
Халӗ мӗн тумалла ӗнтӗ, тӑна кӗчӗҫ хӗрачасем. Каялла илсе 

каяс -  асанне ятлама тытӑнать. Кунта хӑварас, пурӗпӗр 
таврӑнать вӑл. Йӗри-тавра пӑхса илчӗҫ -  инҫе те мар ӳпӗнтернӗ

вӑлашка выртать. Пӗр-пӗр хӗрарӑм килти ӑпӑр-тапӑра чӳхеме 
илсе килнӗ ӗнтӗ. Лариса пӗр хӗрринчен ҫӗклесе уҫса пӑхрӗ, 
пушах.

-  Ак ҫакӑнта, -  терӗ вӑл.
Чӗтрекен кушак ҫурине вӗсем вӑлашка айне пытарчӗҫ. Вара 

каллех тем ҫинчен хаваслӑн пакӑлтатса килнелле утрӗҫ.
Хӗвел каҫ еннелле сулӑнсан Лариса каллех кушак ҫурине аса 

илчӗ. Мӗнле-ши вӑл унта? Хырӑмӗ выҫрӗ пулӗ. Холодильникрен 
кӑлпасси кӑларса касса илчӗ, хутпа чӗркесе урама тухрӗ. Аня 
та кунтах.

-  Атя кушак ҫурине кайса пӑрахатпӑр.
-  Атя.
Сиккипех вӗҫтерчӗҫ. Чупса ҫитрӗҫ. Валашка вырӑнтах -  анчах 

кушак ҫури ҫук. Ӑҫта вӑл? Тухса тарма пултарайман.
-  Тахӑшӗ илсе кайрӗ-ши? -  темшӗн пӑшӑлтатса ыйтрӗ Аня.
-  Аха... Ҫапла. Илсе кайнӑ, илсе кайнӑ, -  аллине ҫупса 

хаваслӑн сиккелесе илчӗ Лариса. Ай, савӑнӑҫ! Эпир ҫӑлтӑмӑр! 
Ҫӑлтӑмӑр!

АТУСЬПА МАРУҪ
Капав

ӗр ҫуллахи кун Аркашпа Анюта килне ашшӗн 
шӑллӗ Хветӗр пиччӗшӗ пычӗ. Пӗччен мар, йытӑпа. 
Йытти пысӑк, хӗрлӗ тӗслӗ. Ашшӗ картишӗнче вутӑ 
ҫуратчӗ. Тӑванне курсан вӑл пурттине каска ҫине 
тӗрӗнтерчӗ те хирӗҫ утрӗ. Пӳрте кӗмесӗр вӗсем 
сулхӑна крыльца ҫине ларчӗҫ. Йытти хуҫин ури 

патне тӑсӑлса выртрӗ. Пилӗк ҫулхи Аркашпа виҫӗ ҫулхи Анюта, 
ҫывӑха пыма шикленсе, ун ҫине аякран пӑхса тӑчӗҫ.

-  Ну-кӑ, килӗр-ха кунта, -  чӗнчӗ вӗсене ашшӗ.
-  Килӗр, килӗр, ан хӑрӑр. Сире тивмест вӑл, -  терӗ Хветӗр 

пиччӗшӗ те йытти ҫине кӑтартса.
Ачасем хӑюсӑррӑн ҫывхарчӗҫ.
-  Ну, Атусь, паллаш. Малашне пӗрле выляма тивет сире, -  

терӗ Хветӗр пиччӗшӗ йыттине.
Лешӗ юлхавлӑн ҫӗкленчӗ те Аркашӑн хӑй енне хӑра-хӑрах 

тӑснӑ алӑ тупанӗ ҫине малти урине хучӗ. Анюта ашшӗ хыҫне 
пытанса йӗрсе ячӗ.

7



-  Ну-ну, -  аллисем ҫине ҫӗклерӗ ӑна ашшӗ. -  Атусь -  лайӑх 
йытӑ. Анютӑна юратать вӑл.

Ҫав самантра, пахча алӑкӗ айӗнчен хӗсӗнсе, картишне ула 
ҫурӑмлӑ Марусь кушак кӗчӗ те васкамасӑр кӗлет еннелле 
утрӗ.

-  Хр-р-р! -  картах туртӑнчӗ йытӑ. Ачасем сывласа илме те, 
куҫ хупма та ӗлкӗреймерӗҫ, тӳрех кушак енне сирпӗнчӗ. 
Марусь вара... Хӑранипе тапса сикрӗ тетӗр-и ӑна? Ҫук. Йытӑ 
енне вӑрт ҫаврӑнчӗ те, хӑрушшӑн чӑшлатса, вӑйлӑ тӑшманне 
пӗррех питӗнчен янлаттарса ячӗ. Атусь каялла сикрӗ. Маруҫӗ 
вара нимӗн пулман пекех ҫаврӑнчӗ те васкамасӑр хӑй ҫулӗпе 
уттарчӗ. Намӑсланнӑ йытӑ, ҫынсем умӗнче ятне ярас килмерӗ 
пулӗ ҫав, хаяррӑн хӑрлашса каллех кушак енне талпӑнчӗ. 
М аруҫ пуҫне пӗкрӗ , ҫурӑм не  пӗкӗ пек аврӗ. Х аяррӑн 
ялкӑшакан куҫне йытӑ ҫине тӗллерӗ те, ҫивӗч шӑлӗсене йӗрсе 
иккӗмӗш хут чӑшлатса ячӗ.

-  Х-х-х!
Кушаксен сехрине хӑптарма хӑнӑхнӑ пысӑк вӑйлӑ Атусь, 

ним тума аптраса, пӗр вырӑнта тапӑртатса илчӗ. Вара пуҫне 
чикрӗ те аяккалла пӑрӑнса утрӗ.

-  Ну, куш-ак! -  тӗлӗннипе пуҫне сулкаларӗ Хветӗр пичче. 
-  Ну, маттур! Курман эпӗ халиччен кунашкал кушак. Эй, 
Атусь, кил-ха кунта! Мӗн пуҫна пӑратӑн? Намӑс-и куҫран 
пӑхма? Ай-яй-яй!

Савӑннӑ Аркаш алӑ ҫупса ячӗ. Анюта тӑчӗ те хавасланнӑ 
пит-куҫпа пӗчӗк тусӗ хыҫҫӑн пӳрте кӗрсе кайрӗ. Ачасен ашшӗ 
те мӑйӑх айӗн кӑмӑллӑн кулса илчӗ.

-  Ӑслӑ йытӑ, -  терӗ хуҫи айӑплӑрах сасӑпа. -  Пурне те 
ӑнланать, хушнине пӗтӗмпех итлет. Пӗр ҫитменлӗх пур -  
кушака юратмасть. Курать ҫеҫ -  хуть мӗнле кӑшкӑр, хуть мӗн 
ту... Ну... Маруҫ пирки ан шикленӗр... Тивмест вӑл ӑна, тек 
пымасть ун патне...

В иҫӗ  эрне -  Х ветӗ р  пиччӗш ӗпе  инкӗш ӗ кур ор тр ан  
таврӑниччен -  пурӑнчӗ Атусь Аркаш па Анюта патӗнче. 
Кушакшӑн пулсан -  те пур вёсен килӗнче ҫак чӑрсӑр йытӑ, 
те ҫук -  ҫаврӑнса та пӑхмасть. Ҫӳрет хӑйне кирлӗ пек. Йытти 
вара -  намӑса тӳсеймесӗр-ши, Маруҫа картишӗнче курсанах, 
ӳплене пытанать, выртать вара ҫывӑрнӑ пек пулса, кури куҫа 
курмӑш туса.

Вӑт ҫавӑн пек Аркашпа Анютӑн Марусь ятлӑ кушакӗ.

АВТАТТИ КУНӖ

J BTaTTH кунӗ автан ӗҫмелӗх шыв курӑнсан пахча 
ҫимӗҫ ӑнса пулать”, -  теҫҫӗ. Ҫапла, ҫӗр ӗҫӗпе 
пурӑннӑ ҫын сӗм авалтан Автатти кунне -  хальхи 
календарьпе пуш уйӑхӗн вун тӑваттӑмӗшне -  ас 
туса пурӑннӑ. Мӗншӗн-ши? Мӗншӗн тесен пуш 
уйӑхӗн вун тӑваттӑмӗшӗнче сивӗ хӗлпе ӑшӑ ҫур 
вӑй виҫме тытӑҫӑва тухаҫҫӗ имӗш. Хӑшӗ ҫӗнтерет -  

ҫуллахи ҫанталӑк мӗнле пуласси ҫавӑнтан килет-мӗн.
Ку юмаха мана тахҫан асатте каласа панӑччӗ. Асатте хӑйӗн 

аслашшӗнчен илтнӗ-и тен. Акӑ мӗнле пулса иртнӗ ҫав тытӑҫу 
пӗр ҫул.

Сивӗ Мучи хӑйӗн пӑр керменне таврӑнчӗ те юртан тунӑ шап- 
шурӑ кӑпка вырӑнӗ ҫине лаплатрӗ, канӑҫсӑррӑн ҫавӑрӑнкаларӗ, 
йывӑррӑн сывла-сывла ячӗ. Хӗвел канӑҫ памасть ӑна. Хаяр хӗл 
ларсан хӑйӗн ӑшӑ пайӑркисене ҫӗр ҫине яма чарӑннӑччӗ-ха вӑл. 
Халӗ акӑ Ҫутӑ Ҫуркунне ҫывхарать. Ҫавна пула пачах итлеми 
пулчӗ Сивӗ Мучие сарӑ Хӗвел. Иртерех тӑрать, каярах анса 
ларать. Кӑвак тӳпене ҫӳлерен ҫӳлерех хӑпарать. Ҫутӑ 
пайӑркисене кӑна мар, ӑшшине те ҫӗр ҫине кунран кун ытларах 
та ытларах ӑсатма тытӑнчӗ. Кӑпка юр сивӗ Мучи юратнӑ шурӑ 
тӗсне ҫухатрӗ ӗнтӗ, тӗксӗмлонсе ҫӳхелсех пырать. Вырӑнӑн- 
вырӑнӑн ӑшша тӳсеймесӗр йӗрсе ярать те, шыв кӳлленчӗкӗсем 
хӑварса пачах ҫухалать. Анчах Сивӗ Мучи парӑнасшӑн мар-ха. 
Ир-каҫ, Хӗвел инҫетри ҫӗрсем хыҫӗнче каннӑ чух, вӑл каллех 
хӑйне вӑйлӑн туять, яланхи пекех хуҫаланма пӑхать. Хавшанӑ юра 
шӑнтса хытарать, ҫӗнӗрен сапса шуратать, шыв кӳлленчӗкӗсене 
пӑрлантарать, ҫаралнӑ йывӑҫ турачӗсене шурӑ пае пӗрчисемпе 
хупӑрлать, е асар-писер ҫил кӑларса ярать. Кӑвак тӳпене 
хупӑрласа вӗҫет, ахӑрашать, пӗтӗрӗнет вара лешӗ. Тепӗр чух, 
хӗллехи пекех, урамсенче юр кӗрчӗсем хыва-хыва лартать. 
Анчах темле тӑрӑшсан та усси сахал ҫав. Пӗрре те хӑрамасть 
Сивӗ Мучирен ҫутӑ питлӗ Ҫуркунне, хӑвалать ӑна ҫурҫӗрелле. 
Каяс килмест шурӑ сухаллӑ Сивӗн темиҫе уйӑх хуҫаланнӑ 
вырӑнсенчен, тӑнчӑ-тӑнчӑ ывӑнать вӑл ӑшӑпа кӗреи -е. Паян акӑ 
тӳсеймерӗ, кӑштах канам-ха тесе пӑр керменне таврӑнчӗ. Вӑхӑт 
нумай та иртмерӗ, вичкӗн ҫил вӑркӑшса кӗчӗ.

-  Сивӗ Мучи! Тӑр-ха, тӑр, -  терӗ вӑл. -  Эсӗ, мӗн, мантӑн-им 
ыран мӗнле кунне?

-  Мӗнле кун? -  куҫне уҫрӗ лешӗ.
-  Ыран Автатти кунӗ, -  пӗлтерчӗ ҫил.
Ҫакна илтсен Ҫурҫӗр хуҫи ялтах тӑрса ларчӗ.
-  Ай-яй-яй! Ҫывӑрса юлаттӑм вӗт, -  шухӑшларӗ вӑл.
Вӑр-вар тумланчӗ: йӑлтӑр-йӑлтӑр кӗрӗкне тӑхӑнчӗ, шап-шурӑ

ҫӗлӗкне  пуҫӗ ҫине пусса лартрӗ , пӑр туйине илчӗ те 
керменӗнчен тухрӗ.

-  Эй, сивӗ ачисем! Пысӑккисем, пӗчӗккисем! Пурте кунта, ман 
пата пухӑнӑр! -  чӗнсе илчӗ вӑл хӑйӗн ҫарне. -  Ыран Автатти 
кунӗ! Пӗлетӗр-и эсир ҫакна?

-  Пӗлетпӗр! -  илтӗнчӗҫ сасӑсем.
-  Ac тӑвӑр, хытӑ тӑрӑр. Пӗр ӑшӑ пайӑрка та ҫӗр ҫине ан ӳктӗр. 

Вара эпир ҫу кунӗсене те хамӑра пӑхӑнтаратпӑр.
-  Ҫӗнтеретпӗр! Ҫӗнтеретпӗр! -  каллех янраса кайрӗҫ 

мухтанчӑклӑ сасӑсем.
Ӗнтӗ каҫ пулчӗ, ялкӑш хӗвел ҫӗр хыҫне канма кайрӗ. Сивӗ 

Мучие ҫакӑ ҫеҫ кирлӗ. Вӑл хулпуҫҫине маттуррӑн выляткаласа 
илчӗ те ӗҫе тытӑнчӗ. Чи малтан тавралӑха ҫӑра тӗтре карса 
илчӗ. Унтан тӗксӗм йывӑҫ турачӗсем пасарса шуралчӗҫ. Уйӑх 
ҫутинче тӗрлӗ тӗспе ялтӑртатса ҫунма тытӑнчӗҫ. Унтан Сивӗ 
Мучи чӳречесем ҫине вӗрчӗ, вара вӗсем ҫӳлтенех шурӑ 
ӳкерчӗксемпе тӗрленсе хупланчӗҫ. Пӗчӗк шыв кӳлленчӗкӗсем 
шӑнса чул пек хытса ларчӗҫ. Ваксем ҫутӑ пӑрпа витӗнчӗҫ. 
Ҫулсем пӑрлакланчӗҫ.

Шыв тӗпӗнче ҫывӑракан пулӑ вӑранчӗ те, ҫуркунне килчӗ-ши 
тесе ҫӳлелле ҫӗкленчӗ, анчах Сивӗ Мучие курса хӑвӑртрах 
каялла чӑмрӗ, кайӑк-кӗшӗк йӑвине кӗрсе пытанчӗ. Выльӑх- 
чӗрлӗхе ҫынсем ӑшӑ витесене хупрӗҫ, пӳртсенче вутӑ хутса 
ячӗҫ.

-  A-а, хӑратӑр-и? Кӑтартӑп эпӗ сире ҫуркунне кӗтме! -  шарт 
ҫапрӗ савӑннӑ Сивӗ Мучи пӑр туйипе. Акӑ вӑл ялтан яла, 
хуларан хулана ҫӳрет, туйипе е пӳрт пӗренисене шаккать, е 
ҫӗре ҫапса шартлаттарать.

-  Илтетӗн-и, Ҫуркунне, епле хӑватлӑ эпӗ?
Ҫӗрӗпе хуҫаланчӗ юр сухаллӑ Мучи, ҫӗрӗпе хӑй вӑйӗпе 

мухтанчӗ.
Ҫуркуннен ӗҫӗ мӑй таранах. Ҫак кунсенчен кӑнтӑр енчен хура 

курак вӗҫсе килмелле. Ана кӗтсе илес пулать, ан шӑнтӑр тесе 
сивӗ ҫанталӑка кӑшт та пулин йӑвашлатас пулать. Ӑшӑ енне 
вӗҫсе кайнӑ ытти кайӑк-кӗшӗк те тӑван ҫӗршыва таврӑнасшӑн

хыпаланать. Йӑва ҫавӑрса чӗпсем кӑларас пулать, Кӑнтӑрти 
ҫилпе калаҫса татӑлмалла. Час-часах вӗртӗр ку еннелле. 
Хальлӗхе ҫурҫӗр ҫилӗ ытларах хуҫаланать-ха кунта. Сивӗ юра 
ҫӗр ҫийӗнчен тасатмалла. Ҫитет, тек ӳсен-тӑрана хупласа ан 
вырттӑр. Шыв-шура та пӑртан ирӗке кӑлармалла. Йывӑҫсем те 
тахҫанах ҫуркуннехи ӑшша кӗтеҫҫӗ. Вёсен те папка ҫурса симӗс 
ҫулҫисемпе тавралӑха илемлетмелле. Ҫапла, пур ҫӗре те 
ӗлкӗрес пулать ҫуркуннен. Васкать вӑл, питӗ васкать. Вӑхӑт 
кӗтмест.

-  Ырӑ, ҫутӑ Ҫуркунне! Ыран Автатти кунӗ. Манман-и эсӗ?
-  Манман-и?.. Манман-и? -  асӑрхаттараҫҫӗ ӑна пурте: ҫынсем 

те, кайӑк-кӗшӗк те, йывӑҫ-курӑк та. Ҫук, асрах тытать-ха Ӑшӑ 
Ҫур Автатти кунне.

-  Хаяр кӑҫалхи Сивӗ Мучи. Вӑйӗ те сахал мар унӑн. Ҫирӗп 
тӑр, ан парӑн, -  астутарчӗҫ ӑна вӑрманти тискер кайӑксем те.

-  Эпӗ те пӗччен мар. Ман енче асамлӑ хӗвел. Авӑ ӑшӑ ҫил 
те вӗҫсе килчӗ, -  лӑплантарчӗ тавралӑха Ҫуркунне. -  Эсир те 
мана юрататӑр, чӗнетӗр, кӗтетӗр. Ҫав юрату та мана кӗрешӳре 
вӑй парать.

Акӑ пӑрланнӑ ҫӗр хыҫӗнчен хӗвел ҫаври кармашса пӑхрӗ, 
“Мӗнле эсир унта? Шӑнса вилмерӗр-и?” -  ыйтрӗ вӑл ҫутӑ 
пайӑркисене йӗри-тавра сапаласа ярса.

-  Ҫук, вилмен! Кӗтетпӗр сана. Хӑвӑртрах ҫӗклен, -  илтӗнчӗ 
ҫӗр ҫинчен.

-  Эй, Ҫуркунне! Автатти кунӗ пуҫланчӗ. Атя, тух кӗрешӗве! 
-  каллех шарт ҫапрӗ туйипе Сивӗ Мучи.

-  Халех! -  янрарӗ уҫӑ сасӑ. -  Хӗвел! Васка хӑпарма. Паян 
пирӗн ҫӗр ҫинче автан ӗҫмелӗх шыв кӑтартас пулать.

-  Илтрӗм. Ӑнлантӑм, -те р ӗ  те Хӗвел сивӗпе шӑнса шуралнӑ 
тӳпенелле улӑхма тытӑнчӗ. Ӑшӑ пайӑркасем аялалла васкаса 
чупрӗҫ. Анчах ҫитеймерӗҫ вӗсем ҫӗр ҫине. Сыхӑ тӑракан Сивӗ 
Мучи ҫарӗ ҫавӑнтах мӗнпур ӑшша ҫавӑрса илчӗ. Ҫакна курса 
хӗвел тэта та ҫӳлерех ҫӗкленчӗ. Ылтӑн пайӑркасем ӑшӑнсах, 
йышлансах пыраҫҫӗ. Вӗҫӗ-хӗррисӗр, ҫӗршерӗн-пиншерӗн ҫула 
картласа тӑракан сивӗ вӑй ҫине вирхӗнеҫҫӗ.

Ҫапла кӑнтӑрла иртрӗ. Юлашкинчен, хаяр ҫар сайралма 
пуҫларӗ. Ҫук, тек вӑй ҫитереймест вӑл ӑшӑ пайӑркасене тытса 
чарма. Акӑ вӗсем ҫӗр ҫине персе ҫитрӗҫ. Ҫуркунне вӗсене хапӑл 
тусах кӗтсе илчӗ. Мӑнкӑмӑллӑн йӑлтӑртатса выртакан ҫӗнӗ юр 
ҫине сапаларӗ, шӑннӑ сывлӑша, йывӑҫсене пачӗ. Ӗнтӗ выльӑх-

чӗрлӗх тӗттӗм витерен хӗвел питтине туха-туха тӑчӗ, кайӑк- 
кӗшӗк, турат ҫинчен турат ҫине вӗҫе-вӗҫе, хаваслӑн чӗвӗлтетме 
тытӑнчӗ. Чӳрече кантӑкӗсем ҫинчи шурӑ ӳкерчӗксем ҫухалчӗҫ. 
Сивӗ Мучи вара, вӑйсӑрланнӑ ҫарне пухса, ҫурҫӗрелле чакма 
пуҫларӗ. Шӑнса пӑрланнӑ юр та кӑпӑшкаланса хавшасах пычӗ, 
юлашкинчен тӳсеймерӗ, -  йӗрсе ячӗ. Вара ҫуртсем ҫинчен сивӗ 
ҫутӑ тум лам сем  ю ха-ю хм а анчӗҫ, хӗвел ҫинче шыв 
кӳлленчӗкӗсем йӑлтӑртатма тытӑнчӗҫ. Сивӗ Мучи каллех хӑйӗн 
пӑр керменне тарса пытанчӗ.

Ҫутӑ Ҫуркунне ӑшшине тараватлӑн салатрӗ -  кама кирлӗ 
илӗр, савӑнӑр!

Ӑна саламлама ҫынсем те урама тухрӗҫ.
-  И-и, автан ӗҫмелӗх ҫеҫ мар, вӑкӑр ӗҫмелӗх те шыв пур 

паян, -  хаваслӑн калаҫса илчӗҫ вӗсем.
Анчах яланах ҫапла пулмасть ҫав. Тепӗр чух Автатти кунӗ 

сивӗ хуҫаланать. Пёр тумлам шыва та кураймастӑн ун пек чух 
пуш уйӑхӗн вун тӑваттӑмӗшӗнче тулта. Савӑннӑ Сивӗ Мучи 
ҫавӑн пек ҫул Ҫурҫӗре кайса пытаннинчен хӑйӗн ҫарне 
ҫуркуннехи, ҫуллахи кунсем ҫийӗн салатать тет. Ҫӳреҫҫӗ тет 
вара сивӗ ачисем ӑшӑ ҫанталӑка пӑсса. Хӗвел хӗртсе пӑхать 
пулин те, е сивӗ ҫил вӑркӑшса вӗрет, е сивӗ ҫумӑр ҫуса каять. 
Ӳссе савӑнтараймасть вара пахча ҫимӗҫ ҫынсене. Хӑяр ҫук, вӑл 
ҫитӗнеймесӗрех кукӑрӑлса саралса ларать, помидор хуралса 
ҫӗрме тытӑнать.

Ҫапла, ҫулла пахча ҫимӗҫ ӑнасси Автатти кунӗ ӑшӑ е сивӗ 
пулнинчен килет теҫҫӗ. Тен, ӗненместӗр эсир ҫавна? Апла 
пулсан хӑвӑр сӑнаса пӑхӑр.

ҪӖНӖ ҪУЛ КАҪӖ
ӗм вӑрманта, пысӑк ҫавра уҫланкӑ ҫывӑхӗнче 
ӳсекен йывӑҫсем хушшинче пӗр хӗллехи ир ҫакӑн 
пек калаҫу пуҫланнӑ:

-  Кӗҫех Ҫӗнӗ ҫул ҫитет. Уяв йӗркелесчӗ, -  
тенӗ ҫамрӑк Вӗрене юнашар ларакан йӑрӑс 
Хурӑна.

-  Эпӗ те ҫавӑн ҫинчен шухӑшлатӑп, -  хуравланӑ лешӗ. -  Ах, 
уяв! Илемлӗ юрӑ, вӑйӑ-кулӑ. Мӗн тери лайӑх! Ҫапах пурте 
пирӗнтен килмест-ҫке. Чӑрӑшсем мӗн тейӗҫ-ши?.. Малтан 
ҫавсемпе калаҫса пӑхас пулать.

-  Уявне хаваслансах йӗркелӗттӗмӗр-ха, -  сӑмах хушнӑ 
чӑрӑшсенчен пӗри. -  Анчах тӑхӑнма ҫӗнӗ тум кирлӗ-ҫке. Унсӑрӑн 
Хӗл Мучи кӑмӑлсӑрланма пултарать. Эй, сивӗ ҫил! Ҫитет сана 
усӑсӑр вӑркӑшса ҫӳреме. Вӗҫ-ха малалла, кала юр пӗлӗчӗсене, 
килччӗр, пулӑшччӑр пире.

-  Юрӗ, -  тенӗ те сивӗ ҫил, ҫурҫӗр еннелле вӗҫсе кайнӑ.
Чӑнах та, вӑхӑт нумай та иртмен, кӑвак тӳпене тӗксӗм йывӑр

пӗлӗтсем хупӑрласа илнӗ. Сывлӑшра темӗн чухлӗ шурӑ юр 
пӗрчи вӗлтӗртетме пуҫланӑ. Симӗс тумлӑ лапсӑркка хырсемпе 
чӑрӑшсене шап-шурӑ пӗркенчӗкпе вите-вите хунӑ.

-  Пирӗн туратсем яка, вӗсем ҫинче юр пӗрчисем тытӑнса 
тӑраймаҫҫӗ. Сивӗ хӗл, тархасшӑн пулӑш. Пирӗн те Ҫӗнӗ ҫула 
илемлӗ тупма кӗтсе илес килет, -  тенӗ ытти йывӑҫсем.

-  Юрӗ, юрӗ. Тӑхтӑр кӑштах, -  лӑплантарнӑ вӗсене хӗл.
Каҫ пулсан тавралӑха ҫӑра тӗтре карса илнӗ. Ир енне 

ҫанталӑк уяртнӑ, сивӗтнӗ. Хӗвел куҫне уҫса ҫӗр ҫийӗн ҫӗкленнӗ 
ҫеҫ -  эй, тӗлӗнтермӗш! -  хура вӑрман шап-шурӑ ҫӗнӗ тумӗпе 
киленсе, хуллен хумханса ларнине курнӑ.

-  Эй, тавралӑх! Манран та парне туян, -  тенӗ те Хӗвел ҫутӑ 
пайӑркисене ҫӗр ҫийӗн сапаласа янӑ.

-  Ах, мӗн тери чипер эпир, -  пӑшӑлтатнӑ йывӑҫсем. -  Мӗн 
тери чипер.

-  Ҫапла, кӗҫӗр Ҫӗнӗ ҫул ҫуралать. Хӑвӑртрах хатӗрленес 
пулать, -  шавланӑ йывӑҫсем. -  Чӑрӑшсем, сирӗнтен хӑшӗ елка 
пулас тет?

-  Эпир чи илемлине суйларӑмӑр. Акӑ вӑл, -  кӑтартнӑ лешсем 
ушкӑнра тӑракан лапсӑркка туратлӑ йӑрӑс чӑрӑш ҫине.

-  Хӑвӑртрах капӑрлатас пулать. Елкӑшӑн шап-шурӑ тум 
ҫителӗксӗр. Ӑҫтан тупас тетӗр-ха хитре теттесем? Э? -  
вӗҫӗмсӗр чакӑлтатма тытӑннӑ чакак вӑрӑм хӳрине йкӑл-якӑл 
вылятса.

-  Ман темиҫе сапака юлнӑ туратсем ҫинче. Татса ҫакӑр, -  
сӗннӗ Пилеш.

-  Эпӗ те ҫырласене паратӑп, -  тенӗ Палан.
-  Манӑн та йӗкелсем пур... Пурне те илӗр...
-  Чакак, ӑҫта ҫак сан йӑву? Унта темӗн чухлӗ йӑлтӑркка япала 

пур теҫҫӗ, -  хутшӑннӑ калаҫӑва тин кӑна вӗҫсе пынӑ Улатакка.
-  Мӗн?! -  ялтах сикнӗ ҫакна кӗтмен чакӑлти. -  Ҫапла, пур 

ман пуянлӑх. Эпӗ сирӗн пек ним ҫук кайӑк мар. Тӗкӗр катӑкӗ

те пур, ҫутӑ кашӑк аври те, йӑлтӑркка тӳме те... Анчах эпӗ ӑна 
хам ваяли пухнӑ. Памастӑп. Никама та памастӑп!

-  Юрӗ-ҫке, юрӗ. Лӑплан. Никам та вӑйпа туртса илмест сан 
пурлӑхна. Унсӑрӑнах, пӑх-ха, епле капӑр халӗ пирӗн елка. Хитре 
кайӑксене чӗнетпӗр. Вӗсем ларсан тэта та чиперленет.

Ҫапла хӗллехи кун вӗҫленсе пынӑ. Хӗвел юлашки хӗрлӗ 
пайӑркисене пуҫтарса илнӗ те тӗксӗм ҫӗр хыҫне канма анса 
кайнӑ. Тӗттӗмленме пуҫланӑ.

-  Епле-ха ҫутӑсӑр? Унсӑр мӗнле уяв пултӑр? Капла пирӗн тум 
та йӑлтртатмасть, -  пӑлханма тытӑннӑ йывӑҫсем.

-  Эпӗ ҫутӑ мар-и вара? -  кармашса пӑхнӑ тулли Уйӑх. 
Ҫӗкленнӗ те кӗмӗл ҫутине вӑрман ҫийӗн салатнӑ.

-  Ах, уйӑх, ҫӑлтӑрсем!.. Ку пушшех лайӑх, пушшех интереслӗ,
-  пӑшӑлтатса илнӗ ҫамрӑк Вӗренепе йӑрӑс Хурӑн.

Ӗнтӗ хӑнасем пуҫтарӑнма пуҫланӑ. Чи малтан чакак персе 
ҫитнӗ.

-  Килеҫҫӗ, килеҫҫӗ, -  хашка-хашка чакӑлтатма тытӑннӑ вӑл.
-  Мӗнпур вӑрмана вӗҫсе ҫаврӑнтӑм. Пурне те систертӗм. Пурте 
пӗлеҫҫӗ халӗ уяв пуласса. И-и, ара... Эпӗ пулмасан, кам 
пулӑшатчӗ-ши сире...

Чакак хыҫҫӑн ытти кайӑксем те вӗҫсе килнӗ. Хура-шурӑ-сарӑ 
тумлӑ кӑсӑясене, хӗрлӗ пӗсехеллӗ уйӑпа, тем тӗслӗ хитре 
тӗклӗ, капӑр шӑкӑлчипе, пӗчӗк чӗпписене хӗллехи сивӗре 
кӑларма хӑраман, йӑмӑх кӗлетке-ҫурӑмлӑ, кукӑр сӑмсана тӳрех 
елка ҫине ларма сӗннӗ. Вӗсем хыҫҫӑн тӗрлӗ тискер кайӑк 
ҫурисем те чупса ҫитнӗ. Икӗ пӗчӗк упа, пурӑш, пӑши пӑрушӗ, 
кашкӑр, мулкач, тилӗ. Малтан вӗсем уҫланка тухма вӑтанса, 
пӗр-пӗрне тӗрткелесе тӑнӑ, каярахпа хӑюлланна. Пуҫланнӑ вара 
хаваслӑ уяв каҫӗ. Кайӑксем илемлӗ юрӑ янӑратнӑ, чакак 
балалайка каланӑ, хӗрлӗ тӳпетейлӗ улатакка параппан ҫапнӑ. 
Тӑватӑ ураллӑ ҫӑм лам ас пӗчӗк хӑнасем те кашни хӑй 
пултарулӑхне кӑтартма тытӑннӑ: кайри урисем ҫине ҫӗкленсе 
ташланӑ, пуҫ хӗрлӗ тӑрса утнӑ, сикнӗ, чӑкӑл-макӑл йӑваланнӑ.

Акӑ вӑрманта унта та кунта шарт та шарт туни илтӗнсе кайнӑ. 
Кӑна йывӑҫсем хыпар янӑ: Ҫӗнӗ Ҫул ҫуралнӑ! Вӑл кунталла 
килет! Кӗҫех шап-шурӑ вӑрӑм сухаллӑ, йӑлтркка кӑвак кӗрӗклӗ 
Хӗл Мучи курӑннӑ.

-  Ҫӗнӗ Ҫул ячӗпе саламлатӑп! -  тенӗ вӑл уҫланкӑ варрине 
тухса.

-  Ҫӗнӗ Ҫул ячӗпе! Ҫӗнӗ Ҫул килчӗ! -  савӑннӑ пурте.

Хаваслӑ кӗвӗ янӑранӑ, Хӗл Мучи те чӑтайман, ыттисемпе 
пӗрле ташша яра панӑ. Ҫапла чунтан хавасланнӑ вӑхӑтра 
сисмен те -  выҫӑ кашкӑр сикнӗ тухнӑ. Ҫивӗч шӑлӗсене шач 
тутарнӑ та ҫӑткӑн куҫӗпе йӗри-тавра пӑхса илнӗ. Шавлӑ уҫланкӑ 
самантрах шӑпланнӑ. Сехри хӑпнӑ кайӑк-кӗш ӗк ҫӳлерех 
туратсем ҫине вӗҫе-вӗҫе ларнӑ. Тискер кайӑк ҫурисем, ҫӑлӑнӑҫ 
шыраса, Хӗл Мучи патне ыткӑннӑ. Шурӑ турачӗсене унталла- 
кунталла сулкаласа савӑнакан йывӑҫсем те пӗр вырӑнта хытса 
тӑнӑ... Мӗн пулӗ ӗнтӗ? Эй, мӗн пулӗ?

-  Ан хӑрӑр! -  илтӗннӗ кӗтмен ҫӗртен хаваслӑ сасӑ. Кӑвак 
кашкӑр тирӗ шуса аннӑ та, ун ӑшӗнчен, ахӑлтатса-кулса, шурӑ 
мулкач сикнӗ-тухнӑ. Вӑт мыскараҫӑ! Вара ытти ҫӑмламас 
хӑнасем те кула-кулах ҫири тирӗсене хыва-хыва пӑрахма 
тытӑннӑ. Кашкӑр ҫури -  тилӗ, упа -  чӗрӗп пулса тӑнӑ, пурӑш 
тилӗ тирне тӑхӑннӑ иккен.

Унтан Хӗл Мучи кӗсйинчен шап-шурӑ пӗчӗк тутӑр кӑларнӑ та 
ӑна силлесе кӑпӑшка юр ҫине саркаласа хунӑ.

-  Асамлӑ ҫи витти! Пурин валли те тутлӑ кучченеҫ кӑларса 
хур! -  тенӗ вӑл хыттӑн. Каланӑ кӑна -  темӗн тӗрлӗ апат-ҫимӗҫ 
тухса выртнӑ.

-  Илӗр! Ан вӑтанӑр! Кама мӗн килӗшет, -  тенӗ каллех тарават 
Хӗл Мучи.

Хӑнасен йышӗ ӳссех пынӑ пулин те, тутлӑ ҫимӗҫ иксӗлмен...
Ир енне тин хӑнасем килӗсене саланма пуҫланӑ. Халь кӑна 

вӑраннӑ ҫиле ҫеҫ уяв вӗҫленни килӗшмен. Пушанса юлнӑ 
уҫланка вирхӗнсе кӗрсе, вӑл хӑйӗн ӗмӗрхи юррине тӑсса янӑ, 
шӑхӑрнӑ, ташланӑ. Ӑна итлесе йывӑҫсем те унталла-кунталла 
сулкаланнӑ. Вёсен шап-шурӑ уяв тумӗ, уйӑх ҫутинче кӑваккӑн 
йӑлтӑртатса пӗчӗк юр пӗрчисем пулса саланнӑ, сывлӑшра 
ҫаврӑна-ҫаврӑна вӗҫнӗ.

ХАСТАР МӐРЛУШ
урӑнать, тет, пёр килте кушак ҫури. Хӗрлӗ тӗслӗ 
ҫӑмламас тумӗ хӗвел ҫинче кӑвар пек йӑлкӑшать, 
ҫилпе вӗл-вӗл тӑвать. Ҫивӗч, ҫӑмӑл кушак. Выляс 
тесен каҫсах каять, шӑш исене кунӗн-ҫӗрӗн 
хӑвалать. Чупса ывӑнсан, арча ҫине сиксе 
хӑпарса, сехечӗ-сехечӗпе ҫывӑрать.

Лшӗнче унӑн пӗчӗк ҫеҫ мотор пур тейӗн, ҫурӑмӗнчен 
ачашласанах мӑрр-мӑрр тума тытӑнать.

-  Ах, Мӑрлуш! Чипер пӗчӗк Мӑрлуш! -  тет пӗррехинче хӗрача, 
тӑватӑ ураллӑ тусне ачашласа.

Ҫавӑнтан пуҫласа кушак ҫурине пурте Мӑрлуш тесе чӗнме 
тытӑнаҫҫӗ.

Пӗррехинче Мӑрлуш, шӑши тытаймӑп-ши тесе, тӗттӗм кӗлете 
йӑпшӑнса кӗрет. Пӑхать: урайӗнче халиччен курман темӗнле чӗр 
чун чупкаласа ҫӳрет. Урисем кӗске, хӳри вӑрӑм. Куҫӗ сӑхӑ, тем 
шыраса, вӗҫӗм унталла-кунталла пӑхкалать. Сывлӑш ҫавӑрса 
пӑшӑлтатрӗ шӑши. -  Хуҫа хӗрӗн юратнӑ пуканине Йӗкерук хӑй 
шӑтӑкӗнче тарҫӑра усрать... Курсан, шелленипе кӑшт ҫеҫ йӗрсе 
ям арӑм. Тумӗ ҫӗтӗк-ҫатӑк. Кунӗн-ҫӗрӗн йывӑр ӗҫпе 
асаплантарать, тулли михӗсем, пысӑк карҫинккасем ҫӗклет, тем 
тӗрлӗ апат-ҫим ӗҫ чыхса тултарнӑ  пӳлмесене тасатса  
уҫӑл тарать , нумай пӳлӗм лӗ пӳрте тирпейлет. Пӗчӗк 
йӗкехӳресене те вӑлах пӑхать. Чӑркӑш Йӗкерук вӗҫӗмсӗр 
хирӗлет, ялан мӗнле те пулин кӑлтӑк тупса кӳрентерме 
тӑрӑшать. Хӗнеҫҫӗ ӑна, мӗскӗне... Ҫурисем те амӑшӗнчен 
ю лм аҫҫӗ. Ҫивӗч чӗрнисем пе ҫара уринчен, аллинчен 
чӗрмелеҫҫӗ, шӗвӗр шӑлӗсемпе ҫыртаҫҫӗ.

-  Ара, Люлю вӗт ку! -  тавҫӑрса илчӗ Мӑрлуш, пукане ҫинчен 
асӑнсанах. -  Эпир ӑна кунӗн-ҫӗрӗн шыратпӑр. Авӑ ӑҫта иккен 
вӑл. Ай-ай-яй!

Ирӗке янӑ шӑши шӑтӑка тарса кӗрсен, кушак ҫури тарӑн 
шухӑша кайрӗ: “Пуканене ҫӑлас пулать. Анчах мӗнле? Йӗкерук 
вӑйлӑ. Вӑл йытта хирӗҫ сикме хӑрамасть. Эпӗ вара пӗчӗк кушак 
ҫури ҫеҫ”.

Мӑрлуш чи малтан йӗкехӳре ҫул-йӗрне лайӑхрах тӗрӗслеме 
шут тытрӗ. Мӗн чухлӗ шӑтӑк! Анчах вӑрӑ-хурах ытларах пӗринпе 
кӑна усӑ курать. Пахчара, сарай хыҫӗнче, пысӑк пӗрене выртать. 
Ун ҫумӗнче ҫӑра вӑрӑм курӑк ӳсет. Йӗкехӳре ҫав пӗрене айӗнчи 
ҫулпа час-часах тухса ҫӳрет.

-  Юрӗ, -  кӑмӑллӑн мӑрӑлтатрӗ кушак ҫури, лутра сарай 
тӑррине улӑхса. -  Кунта эпир сӑнав пункчӗ тӑвӑпӑр.

Ҫав вӑхӑтрах пӗрене айӗнчи шӑтӑкран чӑнах та ҫӑткӑн хурах 
тухса кайрӗ.

Мӑрлуш, сарай ҫинчен сиксе анса, картишӗнче темӗн шырама 
тытӑнчӗ. Кӗҫех вӑл ҫинҫе пӑралук тупрӗ те унӑн вӗҫне йӗкехӳре 
ш тӑкӗ ҫывӑхӗнче чавса пытарчӗ, теприне каллех сарай ҫине 
улӑхса хӑй ларнӑ вырӑна ҫирӗплетсе хучӗ. Унтан кил хуҫи

хӗрарӑмӗнчен какай татӑкӗ ыйтса илсе, ӑна шӑтӑк ҫывӑхне 
пырса хучӗ, вара хӑй тэтах сарай ҫине улӑхса вырнаҫрӗ. Вӑхӑт 
нумай та иртмерӗ -  шӑтӑкран пӗчӗк йӗкехӳре курӑнчӗ. Ку 
Йӗкерук ачи ӗнтӗ. Нӑш-нӑш! шӑршларӗ вӑл. Какай шӑршине 
сиссе, ҫамрӑк хурахӑн вӑрӑм уссийӗ чӗтренсе илчӗ. Хӑрушлӑх 
ҫинчен шухӑшламасӑр, Йӗкерук ачи тӳрех аш татӑкне илме тӑчӗ. 
Ҫакна кӗтнӗ Мӑрлуш ун ҫине ялт сикрӗ. Йӗкехӳре куҫ хупма та 
ӗлкӗреймерӗ, кушакӑн вирлӗ чӗрнисем хушшине ҫакланчӗ. 
Ыратнипе, хӑранипе вӑл ҫухӑрса ячӗ. Мӑрлуш сарай ҫине сиксе 
те хӑпарчӗ. Ак хайхи Йӗкерук хашкаса чупса ҫитрӗ. Ывӑлӗ 
кушак чӗрнийӗсем хушшинче тапӑлтатнине курсан, унӑн пӗтӗм 
кӗлетки-ҫурӑмӗ чӗтресе кайрӗ, пӗр хушӑ вӑл сывлайми пулчӗ.

-  Халех янӑ пултӑр! -  хӑрӑлтатрӗ Йӗкерук хаяррӑн. Ҫивӗч 
чӗрнисемпе пӗренесенчен ҫаклатса вӑл сарай ҫине улӑхма 
тӑчӗ.

-  Эй, кӗске ура! Ӑҫта тапӑлтататӑн? -  тӑрӑхларӗ Мӑрлуш, 
Йӗкерук ҫине ҫултен аялалла пӑхса. -  Ӑсу пулсан, ан каялла. 
Итле эпӗ каланине.

Мӗн тӑвӑн? Йӗкехӳре аялалла лӳпперрӗн сикрӗ.
-  Эсӗ ман юратнӑ тусӑн пуканине вӑрласа кайнӑ, ӑна тарҫӑра 

асаплантарса усратӑн. Ачуна ҫӑлас тетӗн пулсан, халех 
тавӑрса пар.

-  Пустуй сӑмах. Нимӗнле пукане те ҫук ман патӑмра, -  пӳлчӗ 
ӑна Йӗкеруксиввӗн.

Мӑрлуш чӗнмерӗ, ҫивӗч чӗрнисене кӑна кӑштах пӑчӑртарӗ. 
Пӗчӗк йӗкехӳре каллех турткалашма, ҫухӑрашма тытӑнчӗ.

-  Юрӗ... Килӗшетӗп, -  терӗ Йӗкерук, ҫури ҫуйӑхнине тек 
тӳсеймесӗр. -  Анчах асту, усал кушак ҫури, улталама ан 
шутла...

-  Ман сӑмах ҫирӗп, -  терӗ Мӑрлуш мӑнаҫлӑн.
Йӗкерук тӗттӗм шӑтӑка чӑмрӗ те кӗҫех пуканене илсе тухрӗ.
Мӑнтарӑн Люлю! Епле улшӑнса кайнӑ вӑл! Кӑпӑш ҫӳҫӗ 

тирпейсӗррӗн сапаланнӑ, халӗ кӑна ҫурӑлакан чечек евӗр 
илемлӗ сӑнӗ шурӑхса тӗксӗмленнӗ, алли-ури ҫинче темӗн чухлӗ 
суран.

Ҫакна курсан, Мӑрлуш куҫӗсем хаяррӑн ялкӑшрӗҫ.
-  Мӗншӗн ҫӗтӗк-ҫатӑк тум ун ҫийӗнче? -  хӑйӑлтатрӗ вӑл, усал 

пусмӑрҫӑ ҫине кӗҫ-вӗҫ сиксе ларас пек пӑхса. -  Халех унӑн 
илҫмлӗ-тумне тупса nap.

нлционЖ' . :/П

Йӗкерук каллех шӑтӑка кӗрсе ҫухалчӗ те ним чӗнмесӗр 
пуканен пурҫӑн кӗпине курӑк ҫине илсе тухса хучӗ.

-  Пар ывӑлӑма, мӗн тытса тӑратӑн тата? Яр!
-  Халех, -  терӗ Мӑрлуш юриех васкамасӑр. -  Тӳсӗмлӗрех 

пул. Манӑн каламалли татах пур... Пӑх-ха, куратӑн-и ҫак 
пралука? Ӑҫта пулӗ тетӗн эсӗ унӑн тепӗр вӗҫӗ? Шёл сан йӑву 
айӗнче. Кӑшт ҫеҫ туртас пулать... Чухлатӑн-и вара мӗн 
пуласса?.. A-а, пӗлетӗн апла. Кунти вырӑнсенчен тухса тасалма 
сана ҫур сехет паратӑп. Итлемесен, йӑву та, ачу-пӑчу та 
пӗтӗмпех татӑкӑн-татӑкӑн сирпӗнсе арканаҫҫӗ... Анчах асту, 
Йӗкерук, ҫыртса татма ан шутла... Асӑрхаттаратӑп.

Ҫапла каларӗ те Мӑрлуш йӗкехӳре ҫурине чӗрне хушшинчен 
кӑларчӗ. Лешӗ сарай хӗррине чупса пырса тӳрех амӑшӗн ытамне 
кӗрсе ӳкрӗ. Йӗкерук ӑна пӗр-икӗ хут ҫатлаттарса илчӗ те 
хӑвӑртрах шӑтӑкне тӗртсе кӗртсе ячӗ.

-  Асту, Мӑрлуш, -  юнарӗ вӑл, ҫивӗч шӑлӗсене усаллӑн йӗрсе. 
-  Кӑтартӑп-ха эпӗ сана. -  Вӑл вӑртах пӑрӑнчӗ те симӗс курӑк 
ӑшӗнче ҫухалчӗ...

Тавралӑх шӑплансан, Шӑшикке хӑйӗн шӑтӑкӗнчен йӑпӑртатса 
тухрӗ.

-  Хе-хе, -  хаваслӑн сиккелерӗ вӑл. -  Вӑт телей! Эсӗ кунтан 
кайсан, и-и-и, мӗн чухлӗ пурлӑх юлать... Ҫулу ҫӑмӑл пултӑр, 
кӳршӗм... Ха, -  терӗ вӑл тепӗр самантран ӗнсине хыҫкаласа. -  
Эпӗ, пӗчӗк шӑши, Мӑрлуш тусӗн юратнӑ пуканине асапран 
ҫӑлтӑм-ҫке. Ҫавӑнпа вёсен мана ӗмӗр тӑршшӗпе тав туса 
пурӑнмалла. Ӑҫта кайса ҫухалчӗ ҫав кушак ҫури? Калаҫас 
пулать манӑн унпа. Тек нихҫан та тивместӗп тесе хут ҫырса 
патӑр. Мана та, ачасене те... Унсӑрӑн... -  Шӑшикке хӑй патне 
йӑпшӑнса пыракан кушак ҫурине асӑрхарӗ те вӗлт кӑна тарса 
пытанчӗ.

Чӑнах та, ҫав кунтан пуҫласа йӗкехӳре ашкӑнма пӑрахрӗ. 
Инҫете тарчӗ пулас -  тек ун ҫинчен сас-хура илтӗнмерӗ.

Хӗрача пукане тупӑннӑшӑн питӗ савӑнчӗ. Ӑна шыва кӗртсе 
таса тум тӑхӑнтартрӗ, суранӗсене эмеллесе таса вырӑн ҫине 
вырттарчӗ.

-  Ҫывӑр. Хӑвӑртрах сывал, -  пӑшӑлтатрӗ вӑл. -  Тек эпӗ сана 
нихӑҫан та ҫапла пӗччен пӑрахса хӑвармӑп... Мӑрлуш тусӑм! -  
кушака урайӗнчен ҫӗклесе ҫупӑрларӗ хӗрача. -  Эсӗ мана нимӗн 
те пӗлмест тетӗн пулӗ-ха. Эпӗ пӗтӗмпех пӗлетӗп. Мана Люлю

каласа пачӗ. Эсӗ питӗ ӑслӑ, питӗ ырӑ кушак ҫури. Тавтапуҫ 
сана пуканене ҫӑлнӑшӑн.

-  Мӑрр! Мӑрр! -  терӗ Мӑрлуш ачашланса. -  Мӗн калаҫмалли
пур ун ҫинчен. Туссене пулӑшма эпӗ яланах хатӗр.

*  *  ★

Усал Йӗкерука хуса янӑранпа ҫулталӑк ҫитрӗ. Ҫак вӑхӑтра 
пӗчӗк Мӑрлуш ӳссе тӗрекленчӗ, ҫитӗннӗ кушаксен шутне кӗчӗ. 
Унчченхи пекех вӑл ҫивӗч, ҫӑмӑл, халӗ те кил хуҫи хӗрачипе 
туслӑ. Кӗҫех тахҫан йӑва ҫавӑрнӑ кил-ҫуртран Шӑшиккен те 
тухса тарма лекрӗ.

-  Пурӑнма май ҫукчӗ. Чӳречерен пуҫа кӑларса пӑхма хӑракан 
пултӑм. Пур ҫӗрте те Мӑрлуша кураттӑм, -  каласа парать, тет, 
шӑши кӳршисене ҫӗнӗ вырӑнта.

Анчах кил-ҫурта харам пырсенчен тасатрӗ пулин те, Мӑрлуш 
лӑпланса лармасть, кӑнтӑрла та, ҫӗрле те тимлӗ вӑл.

Нумай пулмасть кӑнтӑрлахи апат хыҫҫӑн Мӑрлуш картишне 
тухрӗ. Ампар айне, мӗнпур ҫурт-йӗре кӗре-кӗре тӗрӗслерӗ те 
кӑшт канма тесе хӗвел ӑшшине выртрӗ. Ҫуллахи кун янкӑр уяр, 
ӑшӑ. Ҫывӑхрах чӑхсем какалаҫҫӗ. Автанӗ те инҫе мар, тислӗк 
купи патӗнче тем шырать. Кунтах чӑх чӗпписем шиплетсе 
чупкалаҫҫӗ. Амӑшӗ те ҫывӑхрах ачашшӑн кӑлӑклатса ҫӳрет, 
айван ачисене пурнӑҫ йӗркине вӗрентет.

Хӗвел ҫутинчен куҫне хӗссе, Мӑрлуш кӑн-кӑвак тӳпенелле 
пӑхса илчӗ. Ҫӳлте, пуҫ ҫийӗнче, ҫуначӗсене икӗ енне сарса, 
хурчка васкамасӑр ярӑнса вӗҫет. Картишӗнче мӗн пуррине 
ҫивӗч куҫӗпе сӑнать.

“Епле илемлӗн вӗҫет, -  шухӑшларӗ Мӑрлуш. -  Хам ӗмӗрте 
пӗрре те пулин ҫавӑн пек ҫӳле ҫӗкленсе курасчӗ. Шел, ҫунатӑм ҫук”.

Ҫапла шухӑшларӗ те тепӗр аякӗ ҫине ҫаврӑнса выртса куҫне 
хупрӗ. Кӑтӑш пулнӑччӗ кӑна, сасартӑк чӑхсем шуйханса 
кӑтиклетни хӑлхана пырса кӗчӗ. Ҫавӑнтах тахӑшӗ ҫухӑрса ячӗ:

-  Хурах! Пулӑшӑр! Пулӑшӑр!
Мӑрлуш сиксе тӑчӗ. Мӗн пулнӑ? Кама пулӑшмалла? Пӑхать 

-  картишӗнче чӑхсем те, автан та ҫук. Халӗ кӑна чӗпсем 
чупкаласа ҫӳренӗ вырӑнта пысӑк кайӑк ҫапкалашать. Ун умӗнче 
чӗп амӑшӗ тапӑлтатать. Ҫуначӗсене сарнӑ, тӗкне тӑратнӑ, куҫӗ 
хӗрелсе кайнӑ, сиксе тухас пек хӑрушшӑн ялкӑшать.

-  Хурах! Пулӑшӑр! Пулӑшӑр! -  вӗҫӗмсӗр ҫухӑрать чӑх вӑйлӑ 
тӑшманне хирӗҫ сиксе.

Хастар чӗреллӗ Мӑрлуш ҫакна тек лӑпкӑн пӑхса тӑма 
пултараймарӗ. Чӑх-чӗппе сыхласси, паллах, кушак ӗҫӗ мар. 
Ҫ апах тӑван картиш ӗнче  темиҫе утӑмра усал хурах 
пуҫтахланнине епле чӑтӑн? Айӑпсӑр чӗпсене те шел. Авӑ епле 
хӑраса ӳкнӗ вӗсем, мӗскӗнсем...

Мӑрлуш куҫӗсем йӑлкӑшса илчӗҫ. “Ах, путсӗр! Вӑт ҫӑткӑн!” 
-  шухӑшларӗ кушак. Урисене пӗр ҫӗре пуҫтарса, хӑлхине 
хӗстерсе, вӑл ҫӗр ҫумне лӑпчӑнчӗ.

Хурчка, чӑхха вӑйлӑ кӑкӑрӗпе тӗрте-тӗрте ярса, чёл патне 
ыткӑннӑччӗ кӑна, шӑп ҫав вӑхӑтра х-х-х! тесе Мӑрлуш кайӑк 
ҫурӑмӗ ҫине сикрӗ.

Ҫакна кӗтмен хурчка каялла талпӑнчӗ, ыратнине тӳсеймесӗр, 
темиҫе хутчен туртӑнкаласа сиккелесе илчӗ. Ҫапах сӑхас шутпа 
кукӑр сӑмсине кушак енне пӑрчӗ. Мӑрлуш хӑйне кӳрентерме 
памарӗ, малти урине вӗҫертрӗ те хурчкана пуҫӗнчен ыратмаллах 
чавса илчӗ. Ҫӑлӑнма хӑтланса, кайӑк ҫуначӗсене сулкалама 
тытӑнчӗ те сывлӑшалла ҫӗкленчӗ.

“Ай, эпӗ те вӗҫетӗп!” -  шухӑшласа илчӗ Мӑрлуш чылаях 
хӑраса.

Чи малтан вӗсене урамра вылякан ачасем асӑрхарӗҫ.
-  Пӑхӑр-ха, пӑхӑр! Хурчка кушака ҫуначӗ ҫине лартса таҫта 

илсе каять! -  тӗлӗнче кӑшкӑрчӗ пӗри.
-  Ай-уй! Чӑнах та! -  сасӑ пачӗҫ ҫитӗннӗ ҫынсем те.
-  Мӑрлуш вӗт ку! Мӑрлуш! Мӑрлуш! -  кӑшкӑрчӗ пӗчӗк 

тусӗшӗн хӑраса ӳкнӗ хӗрача.
Анчах кушак ӑна илтмерӗ, кайӑк ӳт-тирӗнчен тата ҫирӗпрех 

ты трӗ ҫеҫ. Ҫ ӑткӑн кайӑк куш ака ҫурӑмӗ ҫине лартса 
ярӑнтарнине кӗҫех пӗтӗм ял хаваслӑн сӑнаса пӑхса тӑчӗ.

Хурчка тек тусеймерӗ, ял хыҫӗнчи ҫырма урлӑ аран-аран 
вӗҫсе каҫрӗ те сухаланӑ ҫӗр ҫине анса ларчӗ.

Калама ҫук хӑранӑ Мӑрлуш пёр самант та тӑхтамарӗ, чӗрнине 
вӗҫертрӗ те, хӑйне такам ывӑтса янӑ пек, тарӑн ҫырма тӗпнелле 
вирхӗнчӗ.

“Вӗҫсе куртӑм! -  савӑнса шухӑшларӗ вӑл, хӑрани иртсе 
кайсан. -  Ҫӳлтен аялалла пӑхма хӑрушӑрах та, анчах пурпӗр 
лайӑх. Мӗнпур яла тӗлӗнтертӗм. Пирӗн картишне урӑх анмӗ ку 
хурчка”.

Лапсӑркка хӗрлӗ тумне шӑлса якатнӑ хыҫҫӑн Мӑрлуш 
васкамасӑр килнелле утрӗ.

Паттӑр кушака картиш ӗнче хапӑл тусах кӗтсе илчӗҫ. 
Хурчкаран ампар айне кӗрсе тарнӑ кӗрнеклӗ автан, хӗрлӗ 
киккирикне айӑплӑн силлесе, Мӑрлуш умӗнче хӑюсӑррӑн пуҫне 
тайрӗ те тулӑ пӗрчи пырса хучӗ. Анчах хастар кушак хӑравҫӑ 
ҫине ҫаврӑнса та пӑхмарӗ, кӑпӑшка илемлӗ хӳрине мӑнаҫлӑн 
ҫӗклесе иртсе кайрӗ.

Чӗп амӑшӗ Мӑрлуша хаваслӑн кӑлӑклатса тав турӗ. Пӗчӗк 
чӗпсем хӑйсене вилӗмрен хӑтарнӑ хастар кушак умӗнче, 
салтаксем пек, пуҫӗсене маттуррӑн ҫӗклесе, урисене ҫирӗппӗн 
пусса ута-ута иртрӗҫ.

-  Мӑрлуш! Мӑрлуш таврӑнчӗ! -  илтӗнчӗ ҫав самантрах 
хаваслӑ сасӑ. Картишне чупса кӗнӗ хӗрача кушака йӑтса илсе 
хӑй ҫумне ҫупӑрларӗ.

-  Кала-ха, тархасшӑн, мӗнле хӑрамарӑн эсӗ ҫавӑн пек ҫӑткӑн, 
вӑйлӑ кайӑк ҫине утланса ларма? -  ыйтрӗ вӑл.

-  Мӑрр, мӑрр, -  терӗ лешӗ ачашланса, -  пӗчӗк чӗпсене 
хӳтӗлерӗм... Тата вӗҫсе курас килчӗ...

КАМ ЭСӖ?
ӑр-Мӑр ятлӑ кушак пысӑк, ҫӳллӗ ҫуртра, ӑшӑ, ҫутӑ 
хваттерте пурӑнать, тутлӑ ҫиет, ҫемҫе вырӑн 
ҫинче ҫывӑрать. Пурнӑҫ лайӑх. Ирӗке тухса 
ҫӳреме май пулсан тата та лайӑхрахчӗ те... 
Кичемрех ҫав. Кӑлармаҫҫӗ ӑна хуҫисем  
хваттертен, инкек-синкек пуласран шикленеҫҫӗ. 

Ҫавӑнпа Мӑр-Мӑр чурече янахӗ ҫине сиксе хӑпарать те ҫутӑ 
кантӑкран сехечӗ-сехечӗпе тулалла пӑхса ларать.

Унта пачах урӑхла пурнӑҫ. Ҫынсем вӗҫӗмсӗр каллӗ-маллӗ 
куҫкалаҫҫӗ, ача-пӑча шавласа чупать, машинӑсем кӗрлесе 
иртеҫҫӗ. Кунтан, вун улттӑмӗш хутран инҫете тӑсӑлакан хула 
ҫурчӗсем те лайӑх курӑнаҫҫӗ. Тӗрлӗ вӗсем: пӗрисем, юпа евӗр, 
ҫӳллӗ, ансӑр, теприсем вӑрӑм, лутака. Лерелле уҫӑ хир 
сарӑлса выртать, ҫӗрпе пӗлӗт пӗрлешнӗ ҫӗрте симӗс вӑрман 
тӑсӑлать.

Акӑ хуҫа хӗрарӑмӗ ӗҫрен килчӗ. Аллинчи сумкине урайне лашт 
пӑрахрӗ те тепӗр пӳлӗм алӑкӗ хыҫӗнче ҫухалчӗ. Аякӗ ҫине 
йӑваннӑ сумкӑра вара пӗчӗк чӗрчун курӑнчӗ. Малтан пуҫне 
кӑларчӗ, шиклӗ куҫӗпе йӗри-тавра пӑхса ҫаврӑнчӗ, хӑлхине 
выляткаласа илчӗ, унтан урайне ялт сикрӗ. Хыҫалти урисем

ҫине ҫӗкленсе малтисене кӑшт-кашт сӑтӑркаларӗ, тӗксӗм кӑвак 
кӗрӗкне якатрӗ, вӑрӑм хӳрине выляткаласа илчӗ.

Мӑр-Мӑр ун ҫине хускалмасӑр, шӑппӑн пӑхса ларчӗ.
-  Эсӗ кам? -  ыйтрӗ вӑл юлашкинчен, чӳрече янахӗ ҫинчен 

сиксе анса.
Ҫакна кӗтмен чӗрчун шартах сикрӗ.
-  Эпӗ... Эпӗ...
Урӑх вӑл нимӗн те каламарӗ, мӗнпур кӗлеткипе чӗтресе Мӑр- 

Мӑр ҫине куҫне тӗллерӗ ҫеҫ. Ҫапла вӗсем кӗске вӑхӑт пӗр-пӗрин 
ҫине тинкерсе пӑхса ларчӗҫ.

-  Ан хӑра, ан хӑра, -  терӗ Мӑр-Мӑр.
Вӑл кӗтмен хӑна ҫывӑхнех куҫса ларчӗ те малти урипе ӑна 

пуҫӗнчен хуллен ачашласа илчӗ. -  Атя туслашатпӑр. Эпӗ кушак 
Мӑр-Мӑр. Эсӗ кам?

-  Эпӗ... Эпӗ, -  терӗ каллех палламан чӗрчун, чӗтреме 
чарӑнмасӑр.

-  Ай-у-уй! -  илтӗнсе кайрӗ ҫав самантра тӗлӗннӗ сасӑ. 
Пӳлӗме кӗнӗ хуҫа хӗрарӑмӗ куҫне чарса пӑрахса пӗчӗк

чӗрчун ҫине тӗллерӗ.
-  Ай-уй! Ӑҫтан, мӗнле майпа лекнӗ эсӗ кунта?
Йӑпӑр-япӑр хӳринчен ярса тытрӗ те урама тухмалли алӑк енне

васкарӗ.
-  Коля! Микула! Эсӗ цирк валли шӑши кирлӗ теместӗнччӗ-и? -  

илтрӗ Мӑр-Мӑр уҫӑ алӑкран. -  Акӑ, ме!
“Шӑши теҫҫӗ апла ку чӗрчуна. Ха... шӑши, -  шухӑшларӗ 

кушак, диван ҫине сиксе хӑпарса. -  Тахҫан, такамран илтнӗ пек 
туйӑнать ҫак сӑмаха. Аннерен марччӗ-ши? Ҫук, Ac тумастӑп. 
Маннӑ”, -  вӑл пуҫне, урисене пӗр вырӑна ҫавӑрса хучӗ те куҫне 
хупрӗ.

АВТАНПА ТИЛӖ
ерма киртишӗнче темӗн чухлӗ чӑх-чӗп ҫӳрет. тул 
енче ҫӳллӗ карта хыҫӗнче сарӑ тилӗ йӑпшӑнса 
пырать. Шӗвӗр сӑмсине унта-кунта тӗрткелесе 
пӑхать, анчах ниҫта та кӗмелли ҫук.

Акӑ хӳме ҫине автан вӗҫсе ларчӗ, ҫуначӗсене 
ҫат-ҫат-ҫат! ҫапрӗ те янравлӑн юрласа ячӗ.

-  Ки-ки-ре-к-у-у-у!

-  Ах, автан туе, -  йӑпӑртатса пычӗ ун патне тилё. -  Сассу 
ытла та хӑватлӑ санӑн. Вӑйлӑ пулас эсё. Ан кунта, пёрле 
выльӑпӑр.

-  Вӑхӑт ҫук манӑн санпа выляма. Эпӗ Хураҫкӑ тусӑма 
чӗнетӗп. Вӑл паян ирех вӑрмана тилӗ тытма кайрӗ. Ки-ки-ре-ку- 
у-у! -  каллех хыттӑн янравлӑн кӑшкӑрчӗ автанӗ. Ҫакна илтсен 
чее тилӗ вӗлт! ҫаврӑнчӗ те тарӑн ҫырма еннелле вӗҫтере пачӗ.

23



Тупмалли

Кил хуралҫи ...........................................................................   3
Пахчара ...............................................................................    3
Кишӗр-мишӗр ..................        5
Ҫӑлтӑмӑр! ..................................................................................  6
Атусьпа Маруҫ .........................................................................  7
Автатти кунӗ ............................................................................. 9
Ҫӗнӗ ҫул каҫӗ .......................................................................... 12
Хастар Мӑрлуш ......................................................................... 15
Кам эсӗ? ...................................................................................  21
Автанпа Тилӗ .......................................................................... 22

Зоя Алексеевна Нестерова 
Юмахсем

Редактор Э.И.Патмар 
Набор, макет и оформление А.Г.Сидорова

Халӑх ӑс-хакӑлӗ -  Мудрость народная N82(21), 2006 
Учредители: Эдисон Патмар, Николай Егоров

Журнал зарегистрирован в Госкомпечати ЧР, Per. № 40279 
Адрес редакции: 428010, Чебоксары, ул. Б. Хмельницкого, д.76-9, тел. 35-07-34

Алҫырӑвӗсене рецензилемеҫҫӗ, тавӑрса памаҫҫӗ.

Объем 60x84, уел. печ. л. 1,5 май, 2006г. Тираж 1000

Отпечатано в типографии издательства «Новое время» 
г.Чебоксары, ул. Ломоносова, 2. Тел. 46-43-46





Турӑ панӑ пилпе
Чӑваш  ҫы равҫи  Зоя 

НЕСТЕРОВА проза ӑсти пулнине 
пур вулакан та пӗлет пулӗ ӗнтӗ, 
анчах вӑл сӑвӑ та хайланине 
сахал кам пӗлет, мӗншӗн тесен 
пичетлем ен  вӗсене ҫы равҫӑ  
ниҫта  та. «Чун уҫҫийӗсем  
вӗсем », -  тесе кал ать  Зоя 
А л ексеевна  хӑйӗн  сӑввисем  
пирки. Юрӑ-сӑвӑ этемшӗн яланах 
самант чун уҫҫийӗ пулнӑ. Зоя 
Нестерован та кашни сӑвви -  
уйрӑм  сам ант ха вхал а н ӑвӗ .
Вӗсене ҫыравҫӑ пӗр хӑйшӗн ҫеҫ 
хайлать тесе ш утлать. Анчах 
вӗсемпе паллашсан ҫав шухӑшпа 
килӗш ме ҫук. В ӗсенче пӗтӗм 
этемлӗх ш ухӑш -туйӑмӗсем  те 
витӗм лӗ ӳкерӗннӗ . С ӑвӑҫ (пр озаи к ҫеҫ мар вӑл) хӑй 
каларӑшле, «Турӑ панӑ пилпе» хайланӑ ҫак тӑпӑл-тӑпӑл чипер 
сӑвӑсене, ҫавӑнпа вӗсем кашни вулаканӑн чунӗнче ӑшӑ та ырӑ 
кӑмӑл ҫуратассӑн туйӑнать.

Зоя Алексеевна НЕСТЕРОВА утас ҫулсене утса иртнӗ, 
ҫитес ҫула ҫывхарнӑ ҫыравҫӑ. Кӑҫалхи раштавӑн 24-мӗшӗнче 
унӑн пысӑк юбилейӗ. Вӑл Красноармейски районне кӗрекен 
Анат Кушар (Кушар Упи) ялӗнче ҫуралса ӳснӗ. Упири вӑтам 
шкулта вӗреннӗ хыҫҫӑн Шупашкарти педагогика институтне 
кайса кӗнӗ. Унтан вӗренсе тухсан Комсомольски районӗнчи 
Чурачӑк, Шупашкар районӗнчи Шемшер, Красноармейски 
районӗнчи Упи вӑтам шкулӗсенче вырӑс чӗлхипе литературине 
вӗрентнӗ. Унтан ҫирӗм ҫул патнелле Магадан облаҫӗнче ҫав 
предметпах учительте ӗҫленӗ. Халӗ Шупашкарта пурӑнать. 
Чӑваш Республики писателӗсен Союзӗн, РФ писательсен 
Союзӗн членӗ. Вӑл темиҫе кӗнеке авторӗ. Эппин, Турӑ панӑ 
пилӗпе тэтах та ӑнӑҫлӑ ӗҫлеме ырлӑхпа сывлӑх та тумхахсӑр 
ҫул сунар ӑна.

Чӑваш Республикин писателӗсен ячӗпе 
Михаил СТАВСКИЙ критик.


